
ԸՆԹԱՑԱԿԱՐԳԵՐ
ԵՐԵԽԱՆԵՐԻ ԽՆԱՄՔԻ ՏՐԱՄԱԴՐՄԱՆ ԿԱՐԳԵՐԻՑ ԵՎ ՊԱՅՄԱՆՆԵՐԻՑ ԲԽՈՂ

1. ԲՆԱԿՉՈՒԹՅԱՆ ՍՈՑԻԱԼԱԿԱՆ ՊԱՇՏՊԱՆՈՒԹՅԱՆ ՀԱՍՏԱՏՈՒԹՅՈՒՆՆԵՐՈՒՄ ԵՎ ԸՆՏԱՆԵԿԱՆ ՄԻՋԱՎԱՅՐԻՆ ՄՈՏ ԽՆԱՄՔ ՏՐԱՄԱԴՐՈՂ ԿԱԶՄԱԿԵՐՊՈՒԹՅՈՒՆՆԵՐՈՒՄ ԵՐԵԽԱՆԵՐԻ ԽՆԱՄՔԻ ՏՐԱՄԱԴՐՄԱՆ ԸՆԹԱՑԱԿԱՐԳԸ

1. Սույն հավելվածի առաջին գլուխը կարգավորում է բնակչության սոցիալական պաշտպանության հաստատություններում և ընտանեկան միջավայրին մոտ խնամք տրամադրող կազմակերպություններում առանց ծնողական խնամքի մնացած երեխաների կամ նրանց թվին պատկանող անձանց տրամադրվող շուրջօրյա խնամքի կարգերից և պայմաններից բխող հարաբերությունները։
2. Առանց ծնողական խնանքի մնացած երեխաները բնակչության սոցիալական պաշտպանության հաստատություններ կամ ընտանեկան միջավայրին մոտ խնամք տրամադրող կազմակերպություններ ընդունվում են երեխաների խնամքի կազմակերպման վերաբերյալ մարզպետի աշխատակազմի (Երևան քաղաքում՝ Երևանի քաղաքապետարանի) եզրակացության հիման վրա՝ Հավելված 2-ի Ձև 1-ի համաձայն, որի հիմքում դրված է խնամակալության և հոգաբարձության մարմնի կողմից տրամադրած երեխայի հայտնաբերման կամ տեսակցելու մասին արձանագրությունը, անհրաժեշտ այլ փաստաթղթերը և Միասնական սոցիալական ծառայության՝ երեխայի առանձնահատուկ կարիքների և ընտանիքի համալիր գնահատման արդյունքները։ 
3. Սույն հավելվածի 2-րդ կետում նշված եզրակացությունը պետք է ներառի նաև երեխայի մերձավոր ազգականների և այլ անձանց կողմից երեխայի նկատմամբ խնամատարության, խնամակալություն կամ հոգաբարձություն ստանձնելու ցանկության բացակայության կամ անհնարինության մասին տեղեկություններ:
4. Սույն հավելվածի 2-րդ կետում նշված եզրակացությունը կազմելուց հետո մարզպետի աշխատակազմը (Երևան քաղաքում` Երևանի քաղաքապետարանը) մեկ աշխատանքային օրվա ընթացքում դրա մեկ օրինակն ուղարկում է խնամակալության և հոգաբարձության մարմնին, իսկ մյուս օրինակն ու օրենսդրությամբ նախատեսված անհրաժեշտ փաստաթղթերը՝ Աշխատանքի և սոցիալական հարցերի նախարարություն՝ Հայաստանի Հանրապետության կառավարության սահմանած կարգով երեխայի կենտրոնացված հաշվառումն իրականացնելու, նրան առանց ծնողական խնամքի մնացած երեխաների տվյալների կենտրոնացված շտեմարանում գրանցելու և բնակչության սոցիալական պաշտպանության հաստատություն կամ ընտանեկան միջավայրին մոտ խնամք տրամադրող կազմակերպություն ուղեգրելու համար՝ Հավելված 2-ի Ձև 2-ի համաձայն։ 
5. Բնակչության սոցիալական պաշտպանության հաստատություն կամ ընտանեկան միջավայրին մոտ խնամք տրամադրող կազմակերպություն ուղեգրման հիման վրա երեխայի ընդունելությունը ձևակերպվում է այդ հաստատության տնօրենի կամ կազմակերպության ղեկավարի հրամանով՝ Հավելված 2-ի Ձև 3-ի համաձայն։ Երեխային բնակչության սոցիալական պաշտպանության հաստատություն ընդունելու մասին հրամանն ընդունվում է համապատասխան եզրակացությունն ստանալուց հետո ոչ ուշ քան մինչև տվյալ եզրակացությունն ստանալու աշխատանքային օրվա ավարտը: 
6. Սույն հավելվածի 5-րդ կետում նշված հրամանն ուժի մեջ մտնելուց հետո՝ եռօրյա ժամկետում, բնակչության սոցիալական պաշտպանության հաստատության կամ ընտանեկան միջավայրին մոտ խնամք տրամադրող կազմակերպության համապատասխան լիազորություններով օժտված աշխատողը հաստատություն կամ կազմակերպություն ընդունված երեխայի մասին տվյալները գրանցում է բնակչության սոցիալական պաշտպանության հաստատության կամ ընտանեկան միջավայրին մոտ խնամք տրամադրող կազմակերպության երեխաների հաշվառման մատյանում՝ Հավելված 2-ի Ձև 4-ի համաձայն։ 
7. Բնակչության սոցիալական պաշտպանության հաստատությունում կամ ընտանեկան միջավայրին մոտ խնամք տրամադրող կազմակերպությունում խնամվող երեխայի համար հաստատության կամ կազմակերպության սոցիալական աշխատողը կամ համապատասխան լիազորություններով օժտված այլ աշխատող լրացնում է հաշվառման քարտ՝ համաձայն Հավելված 2-ի Ձև 5-ի: Բնակչության սոցիալական պաշտպանության հաստատությունում կամ ընտանեկան միջավայրին մոտ խնամք տրամադրող կազմակերպությունում երեխայի խնամվելու ընթացքում երեխայի հաշվառման քարտը պահվում է քարտարանում, իսկ այդ հաստատությունից կամ կազմակերպությունից երեխայի դուրսգրման դեպքում՝ տվյալ երեխայի անձնական գործում:
8. Բնակչության սոցիալական պաշտպանության հաստատություն կամ ընտանեկան միջավայրին մոտ խնամք տրամադրող կազմակերպություն երեխայի ընդունումից հետո՝ եռօրյա ժամկետում, տվյալ հաստատության կամ կազմակերպության սոցիալական աշխատողը գնահատում է երեխայի առանձնահատուկ կարիքները՝ համաձայն Հավելված 2-ի Ձև 6-ի։ Գնահատումն իրականացնում են նաև այդ հաստատության կամ կազմակերպության համապատասխան լիազորություններ ունեցող մասնագետներ՝ հոգեբանը, բժիշկը, մանկավարժը կամ այլ մասնագետներ:
9. Բնակչության սոցիալական պաշտպանության հաստատության կամ ընտանեկան միջավայրին մոտ խնամք տրամադրող կազմակերպության՝ սույն հավելվածի 8-րդ կետում նշված մասնագետները երեխայի ընդունումից հետո սահմանված ժամկետում կազմում են երեխայի անհատական սոցիալական միջամտության ծրագիրը՝ համաձայն Հավելված 2-ի Ձև 7-ի, պարբերաբար՝ առնվազն 3 ամիսը մեկ, վերանայում այն, և յուրաքանչյուր մասնագետ, իր իրավասությունների սահմաններում, իրականացնում է անհատական սոցիալական միջամտության ծրագրով սահմանված միջոցառումները:
10. «Բնակչության սոցիալական պաշտպանության հաստատությունից կամ ընտանեկան միջավայրին մոտ խնամք տրամադրող կազմակերպությունից խնամվող երեխան կենսաբանական ընտանիք վերադարձվում է երեխայի ծնողների կամ միակ ծնողի գրավոր դիմումի հիման վրա՝ Հավելված 2-ի Ձև 8-ի համաձայն, որն ուղղված է ընտանիքի բնակության վայրի մարզպետի աշխատակազմին (Երևան քաղաքում՝ Երևանի քաղաքապետարանին)։ Երեխան վերադարձվում է կենսաբանական ընտանիք՝ ընտանիքի բնակության վայրի մարզպետի աշխատակազմի (Երևան քաղաքում՝ Երևանի քաղաքապետարանի) կողմից տրված դրական եզրակացության դեպքում՝ Հավելված 2-ի Ձև 9-ի համաձայն։ 
11. Բնակչության սոցիալական պաշտպանության հաստատությունից կամ ընտանեկան միջավայրին մոտ խնամք տրամադրող կազմակերպությունից երեխայի դուրսգրումը հաստատվում է հաստատության տնօրենի կամ կազմակերպության ղեկավարի հրամանով՝ Հավելված 2-ի Ձև 10-ի համաձայն
12. Բնակչության սոցիալական պաշտպանության հաստատությունից կամ ընտանեկան միջավայրին մոտ խնամք տրամադրող կազմակերպությունից շուրջօրյա խնամք տրամադրող մեկ այլ հաստատություն կամ այլ կազմակերպություն երեխան տեղափոխվում է Աշխատանքի և սոցիալական հարցերի նախարարության վերաուղեգրման միջոցով՝ Հավելված 2-ի Ձև 11-ի համաձայն, բացառությամբ երեխայի և ընտանիքի աջակցության կենտրոններ երեխաների տեղափոխման:
13. Բնակչության սոցիալական պաշտպանության հաստատությունում կամ ընտանեկան միջավայրին մոտ խնամք տրամադրող կազմակերպությունում խնամվող երեխայի նկատմամբ կամ երեխաների միջև բռնության կասկածելի կամ հաստատված բոլոր դեպքերը գրանցվում են համապատասխան մատյանում՝ Հավելված 2-ի Ձև 12-ի համաձայն։

2. ԵՐԵԽԱՅԻ ԵՎ ԸՆՏԱՆԻՔԻ ԱՋԱԿՑՈՒԹՅԱՆ ԿԵՆՏՐՈՆՈՒՄ (ՇՈՒՐՋՕՐՅԱ ԽՆԱՄՔԻ ԲԱՂԱԴՐԻՉ) ԵՐԵԽԱՆԵՐԻ ԽՆԱՄՔԻ ՏՐԱՄԱԴՐՄԱՆ
ԸՆԹԱՑԱԿԱՐԳԸ

14. Սույն հավելվածի երկրորդ գլուխը կարգավորում է երեխայի և ընտանիքի աջակցության կենտրոնում (շուրջօրյա խնամքի բաղադրիչ, այսուհետ՝ աջակցության կենտրոն) կյանքի դժվարին իրավիճակում հայտնված երեխաներին տրամադրվող շուրջօրյա խնամքի կարգերից և պայմաններից բխող հարաբերությունները։
15. Աջակցության կենտրոն երեխայի տեղավորումը կազմակերպում է երեխայի բնակության կամ հայտնաբերման վայրի խնամակալության և հոգաբարձության մարմինը։ 
16. Խնամակալության և հոգաբարձության մարմինը կյանքի դժվարին իրավիճակում հայտնված երեխաների մասին տեղեկությունն ստանալուց հետո իրականացնում է իրավիճակի ուսումնասիրություն և ստացած տեղեկատվության հավաստիության դեպքում` ձեռնարկում է օրենսդրությամբ անհրաժեշտ միջոցներ՝ երեխայի խնամքն աջակցության կենտրոնում կազմակերպելու նպատակով։ 
17. Աջակցության կենտրոնն ընդունում է երեխային՝ երեխային ուղեկցող խնամակալության և հոգաբարձության մարմնի կողմից ներկայացված արձանագրության հիման վրա՝ համաձայն Հավելված 3-ի Ձև 1-ի, ինչպես նաև առկայության դեպքում կարող է կցվել  Հայաստանի Հանրապետության ներքին գործերի նախարարության ոստիկանության ծառայողի կողմից կազմված համապատասխան արձանագրությունը։
18. Աջակցության կենտրոն կարող է դիմել նաև երեխայի ծնողը կամ այլ օրինական ներկայացուցիչը՝ լրացնելով Հավելված 3-ի Ձև 2-ը, ինչպես նաև երեխան անձամբ՝ պաշտպանություն ստանալու նպատակով։ Սույն կետով նշված դեպքերում աջակցության կենտրոնը դիմում է երեխայի բնակության կամ կենտրոնի գտնվելու վայրի խնամակալության և հոգաբարձության մարմնին՝ գործընթացը կազմակերպելու համար։
19. Երեխան աջակցության կենտրոն ընդունվում է այդ կենտրոնի տնօրենի հրամանով՝ համաձայն Հավելված 3-ի Ձև 3-ի։
20. Սույն հավելվածի 19-րդ կետով նշված հրամանն ուժի մեջ մտնելուց հետո՝ եռօրյա ժամկետում, աջակցության կենտրոնի համապատասխան լիազորություններով օժտված աշխատողը կենտրոն ընդունված երեխայի մասին տվյալները գրանցում է աջակցության կենտրոնի՝ երեխաների հաշվառման մատյանում՝ Հավելված 3-ի Ձև 4-ի համաձայն։
21. Աջակցության կենտրոնում խնամվող երեխայի համար կենտրոնի սոցիալական աշխատողը կամ համապատասխան լիազորություններով օժտված այլ աշխատողը լրացնում է երեխայի հաշվառման քարտը՝ Հավելված 3-ի Ձև 5-ի համաձայն: Աջակցության կենտրոնում խնամվելու ընթացքում երեխայի հաշվառման քարտը պահվում է քարտարանում, իսկ աջակցության կենտրոնից երեխայի դուրս գրմանւ դեպքում՝ տվյալ երեխայի անձնական գործում:
22. Աջակցության կենտրոնի սոցիալական աշխատողը երեխայի ընդունումից հետո համագործակցում է Միասնական սոցիալական ծառայության համապատասխան տարածքային կենտրոնի հետ՝ իրականացվող տնայցի շրջանակներում ցուցաբերելով իր գործառույթներից բխող աջակցություն, այդ թվում՝ հեռավար եղանակով, ինչպես նաև իրականացնում է երեխայի առանձնահատուկ կարիքների գնահատում՝ Հավելված 3-ի Ձև 6-ի համաձայն՝ աջակցության կենտրոնի բազմամասնագիտական թիմի ներգրավմամբ, և կազմակերպում է՝ երեխայի գրանցումն առողջության առաջնային պահպանման ծառայություններ մատուցող կազմակերպությունում, երեխայի կրթության շարունակականության ապահովումը, բացակայող փաստաթղթերի ձեռքբերումը և ըստ կարիքի՝ այլ գործողություններ։ 
23. Ստացված տեղեկատվության, կյանքի պայմանների ուսումնասիրության, կարիքների գնահատման արդյունքների հիման վրա՝ աջակցության կենտրոնի սոցիալական աշխատողը՝ բազմամասնագիտական թիմի հետ համագործակցությամբ, սահմանված ժամկետում կազմում է անհատական սոցիալական միջամտության ծրագիր՝ Հավելված 3-ի Ձև 7-ի համաձայն։
24. Աջակցության կենտրոնում խնամվող երեխան կենսաբանական ընտանիք վերադարձվում է երեխայի ծնողների կամ միակ ծնողի գրավոր դիմումի հիման վրա՝ Հավելված 3-ի Ձև 8-ի համաձայն, որն ուղղված է ընտանիքի բնակության վայրի մարզպետի աշխատակազմին (Երևան քաղաքում՝ Երևանի քաղաքապետարանին)։ Երեխան վերադարձվում է կենսաբանական ընտանիք՝ ընտանիքի բնակության վայրի մարզպետի աշխատակազմի (Երևան քաղաքում՝ Երևանի քաղաքապետարանի) կողմից տրված դրական եզրակացության դեպքում՝ Հավելված 3-ի Ձև 9-ի համաձայն։ 
25. Աջակցության կենտրոնից երեխայի դուրսգրումը հաստատվում է աջակցության կենտրոնի տնօրենի հրամանով՝ Հավելված 3-ի Ձև 10-ի համաձայն:
26. Աջակցության կենտրոնում խնամվող երեխայի նկատմամբ կամ երեխաների միջև բռնության կասկածելի կամ հաստատված բոլոր դեպքերը գրանցվում են համապատասխան մատյանում՝ Հավելված 3-ի Ձև 11-ի համաձայն։

3․ ՑԵՐԵԿԱՅԻՆ ԿԵՆՏՐՈՆՆԵՐՈՒՄ ԵՐԵԽԱՆԵՐԻ ԽՆԱՄՔԻ ՏՐԱՄԱԴՐՄԱՆ 
    ԸՆԹԱՑԱԿԱՐԳԸ

27. Սույն հավելվածի երրորդ գլուխը կարգավորում է ցերեկային կենտրոններում կյանքի դժվարին իրավիճակում հայտնված երեխաներին տրամադրվող խնամքի կարգերից և պայմաններից բխող հարաբերությունները։ Ցերեկային կենտրոններին վերաբերող կարգավորումները տարածվում են նաև երեխայի և ընատիքի աջակցության կենտրոնների ցերեկային բաղադրիչի նկատմամբ, ներառյալ՝ առաջարկվող ձևաթղթերը:
28. Ցերեկային կենտրոններում խնամքը տրամադրվում է կյանքի դժվարին իրավիճակում հայտնված, այդ թվում՝ հաշմանդամություն ունեցող երեխաներին, ինչպես նաև անհրաժեշտ ծառայություններ՝ երեխայի ընտանիքի անդամներին, ներառյալ՝ օրինական ներկայացուցչին:
29. Ցերեկային կենտրոնում խնամքը տրամադրվում է երեխայի ծնողի կամ այլ օրինական ներկայացուցչի գրավոր դիմումի հիման վրա՝ Հավելված 4-ի Ձև 1-ի համաձայն, ցերեկային կենտրոնի նախաձեռնությամբ, խնամակալության և հոգաբարձության մարմնի կամ Միասնական սոցիալական ծառայության ուղղորդմամբ: 
30. Ցերեկային կենտրոնում խնամք տրամադրելու մասին գրավոր դիմումն ու օրենսդրությամբ պահանջվող փաստաթղթերը երեխայի ծնողը կամ այլ օրինական ներկայացուցիչն անձամբ կամ ներկայացուցչի միջոցով ներկայացնում է իր գտնվելու վայրի Միասնական սոցիալական ծառայության տարածքային կենտրոն կամ ցերեկային կենտրոն: 
31. Եթե գրավոր դիմումը ներկայացվել է Միասնական սոցիալական ծառայության տարածքային կենտրոն, ապա կենտրոնը մեկօրյա ժամկետում անձին ուղղորդում է երեխայի բնակության վայրին մոտ գտնվող ցերեկային կենտրոն։
32. Ցերեկային կենտրոնը, երեխային խնամք տրամադրելու մասին գրավոր դիմումը ստանալուց հետո՝ հինգ աշխատանքային օրվա ընթացքում, ուսումնասիրում է դիմումին կից ներկայացված փաստաթղթերն ու ցերեկային կենտրոնի բազմամասնագիտական խմբի միջոցով իրականացնում երեխայի առանձնահատուկ կարիքների գնահատում՝ Հավելված 4-ի Ձև 2-ի համաձայն:
33. Երեխայի առանձնահատուկ կարիքների գնահատումից հետո բազմամասնագիտական խումբը ցերեկային կենտրոնի ղեկավարին կամ համապատասխան լիազորություններ ունեցող պաշտոնատար անձին ներկայացնում է ցերեկային կենտրոնում երեխային խնամքի ծառայություններ տրամադրելու կամ չտրամադրելու վերաբերյալ եզրակացություն՝ Հավելված 4-ի Ձև 3-ի համաձայն:
34. Ցերեկային կենտրոն երեխայի ընդունելությունը ձևակերպվում է ցերեկային կենտրոնի տնօրենի կամ ղեկավարի հրամանով՝ Հավելված 4-ի Ձև 4-ի համաձայն:
35. Ցերեկային կենտրոն երեխային ընդունելու հրամանից հետո անհապաղ երեխայի ծնողի կամ նրա օրինական ներկայացուցչի և կենտրոնի տնօրենի կամ ղեկավարի միջև կնքվում է ցերեկային կենտրոնում խնամքի ծառայությունների անվճար տրամադրման պայմամանգիր՝ Հավելված 4-ի Ձև 5-ի համաձայն:
36. Ցերեկային կենտրոն երեխայի ընդունելությունից հետո՝ եռօրյա ժամկետում, ցերեկային կենտրոնի սոցիալական աշխատողը և համապատասխան լիազորություններով օժտված մասնագետները՝ հոգեբանը, լոգոպեդը, էրգոթերապիստը կամ այլ մասնագետներ, կազմում են երեխայի անհատական սոցիալական միջամտության ծրագիրը՝ Հավելված 4-ի Ձև 6-ի համաձայն: 
37. Յուրաքանչյուր վեց ամիսը մեկ անգամ (անհրաժեշտության դեպքում՝ արտահերթ կամ իրավիճակային) բազմամասնագիտական թիմը քննարկման արդյունքում վերանայում է երեխայի անհատական սոցիալական միջամտության ծրագիրը, և յուրաքանչյուր մասնագետ իր իրավասությունների սահմաններում իրականացնում է երեխայի անհատական սոցիալական միջամտության ծրագրով սահմանված սոցիալ-հոգեբանական վերականգնման համար անհրաժեշտ միջոցառումներ:
38. Ցերեկային կենտրոնում խնամվող երեխայի համար ցերեկային կենտրոնի համապատասխան լիազորություններով օժտված աշխատողը լրացնում է հաշվառման քարտ՝ Հավելված 4-ի Ձև 7-ի համաձայն։
39. Ցերեկային կենտրոնը վարում է կենտրոնում խնամվող երեխաների հաշվառման մատյան՝ Հավելված 4-ի Ձև 8-ի համաձայն։
40. Ցերեկային կենտրոնում երեխային տրամադրվող խնամքը կարող է դադարեցվել խնամք ստացող երեխայի ծնողի կամ այլ օրինական ներկայացուցչի գրավոր դիմումի հիման վրա՝ Հավելված 4-ի Ձև 9-ի համաձայն, ինչպես նաև Հայաստանի Հանրապետության քրեական օրենսգրքի 94-րդ հոդվածի 3-րդ մասով սահմանված՝ հանցանք կատարած անչափահասի նկատմամբ նշանակված դաստիարակչական բնույթի հարկադրանքի միջոց, անվտանգության միջոց կամ պատիժ, իսկ դատարանի կողմից պատժից ազատվելու դեպքում անչափահասների վերականգնողական հաստատությունում տեղավորվելու դեպքում։
41.  Եթե ցերեկային կենտրոնի բազմամասնագիտական խումբը խնամքի դադարեցումը համարում է երեխայի լավագույն շահերից չբխող, ապա երեխայի դուրսգրումից ոչ ուշ քան եռօրյա ժամկետում բազմամասնագիտական խումբն իր կարծիքն ուղարկում է երեխայի բնակության վայրի խնամակալության և հոգաբարձության մարմնին՝ երեխայի իրավունքները և լավագույն շահերը պաշտպանելու նպատակով։
42. Ցերեկային կենտրոնում երեխային տրամադրվող խնամքը դադարեցվում է նաև ցերեկային կենտրոնի բազմամասնագիտական խմբի կողմից տրված եզրակացության հիման վրա՝ երեխայի սոցիալ-հոգեբանական վերականգնման դեպքում՝ Հավելված 4-ի Ձև 10-ի համաձայն։
43.  Ցերեկային կենտրոնում երեխայի խնամքի դադարեցումը ձևակերպվում է ցերեկային կենտրոնի տնօրենի կամ ղեկավարի հրամանով՝ Հավելված 4-ի Ձև 11-ի համաձայն: 
44. Ցերեկային կենտրոնում խնամվող երեխայի նկատմամբ կամ երեխաների միջև բռնության կասկածելի կամ հաստատված բոլոր դեպքերը գրանցվում են համապատասխան մատյանում՝ Հավելված 4-ի Ձև 12-ի համաձայն։
